
 
 
 
 

Abenduaren 1a eta 3a bitartean, Hirigune 
Historikoak berrindartzearen inguruko mundu 

osoko 20 esperientzia jasoko ditu Vitoria-Gasteizek 
 

• Topaketan Euskadiko, Estatuko, Europako eta Amerikako adituek 
hartuko dute parte 

• Hainbat gai azpimarratuko ditu topaketak, besteak beste, nazioarteko 
lankidetza eta ondarearen zaintza eta berrindartzea 

Vitoria-Gasteizko Hiri Historikoaren Indarberritze Integralerako Agentziak eta 
Udalaren Ekonomia Sustapenerako eta Plangintza Estrategikorako Sailak 
Villasuso Jauregian, abenduaren 1a eta 3a bitartean, Kultura Ondareari 
buruzko IX. Foro Irekia antolatu dute. Hiri anfitrioiaren ikuspegitik, Hiri Historikoen 
Nazioarteko Biltzar horren bidez, Euskadiko hiriburuak eta Araba osoak 
nazioarteko lankidetzan eta ondarearen zaintzan eta berrindartzean duten 
esperientzia handitzen jarraitu nahi da. Helburu hori lortzeko, topagune horren 
hausnarketa-gai nagusia honako hau izango da: “kultura-ondarearen 
eginkizun soziala. URBAN eredua, Hirigune Historikoen Indarberritze 
Integralerako tresna gisa”. 
 
 

Biltzarraren egitaraua 
 

 
 

Europar Batzordearen “2007-2013ko URBANA Ekimenenean” (URBAN) parte 
hartzen duten hirietako bat da Vitoria-Gasteiz, eta Villasuso Jauregian antolatu 
duen ekitaldian honako hauek bilduko dira: 1994an hasi zen programan parte 
hartu edo parte hartzen duten Hirigune Historikoak dituzten Europako hiriak eta 
Gasteizko Hiri Historikoarekin batera garapenerako ondare-lankidetzako 
proiektuak garatzen dituzten nazioarteko erakunde eta hiriak.  

Hiru egun horietan, Europako hiri historikoen testuinguruan, gizarteratzeko, hiria 
antolatzeko, gizartea eta kultura sustatzeko, berrindartzeko eta ekonomia-
jarduera erakartzeko tresna izan diren URBAN esperientziak aztertuko dira. 
Vitoria-Gasteizen esperientzia arrakastatsua ere mintzagai izango da, bertako 
Hirigune historikoaren garapenerako kultura-ondarearen alorrean izan diren 
nazioarteko proiektuen harira. Hori guztia funtsean praktikara bideratuta 
egongo denez, zentzu zabalenean errentagarriak suertatu diren esperientziak 
oinarri hartuz aukeratu dira hizlariak eta hizlari-kideak. 

Testuinguru horretan, Espainiako 9 hiri bilduko dira Arabako hiriburuan beren 
lekukotasuna eskaintzeko: Vitoria-Gasteiz hiri anfitrioia, Bilbo, Iruñea, Almeria, 
Burgos, Leon, Ferrol, Malaga eta Cadiz. Gainera, Europako hiru hiriburu ere -
Baiona, Venezia eta Oporto- bertaratuko dira, haien testigantzak eskaintzera, 
bai eta Amerikatik datozen beste 4 esperientzia ere -La Habana, Bogota, 
Montevideo eta Buenos Aires-. Vitoria-Gasteizi dagokionez, abenduaren 3an 
Gonzalo Arroitak, HHIIAko zuzendariak, eta Carlos Rodriguezek, ekonomia-
sustapenerako zuzendariak, ordezkatuko dute Euskadiko hiriburua.  

Esperientzia horiez guztiez gain, beste testigantza nabarmen batzuk ere bilduko 
ditu Vitoria-Gasteizko topaguneak, esate baterako hasierako hitzaldian. 
Asteazkenean, abenduaren 1ean, 10:30ean izango da, eta Eduardo Mendoza, 
azken Planeta Saria, izango da hizlari, “Aberririk gabeko Europa” gaia 
jorratzeko.  

Vitoria-Gasteizko Erdi Aroko Hirigunean egiten den lana nabarmentzeko balio 
izango duten beste ekimen batzuen bidez ere osatuko da IX. Foroa. Hala, 
hasierako egunean, “VitoriaLaHabanaMontevideoGasteiz, hiri historikoaren 
eremuak eta denborak” erakusketa aurkeztuko da Santa Maria Katedralean. 



Erakusketa-plataforma hori Vitoria-Gasteizko Udalak bultzatu du eta Euskadiko 
eta Amerikako erakundeen esku utziko da, plazen eta hiritarren kontakizunaren 
hariari jarraituz, gure Hirigune Historikoen ondare material eta ez-materialaren 
inguruan lan egiteko. Erakusketa hori La Habana hiriko Historiagilearen 
Bulegoarekin eta Montevideoko Latinoamerikako Arkitekturaren Dokumentazio 
Zentroarekin lankidetzan egin da, eta aurkezpenean Euskal Herriko bertsolariak, 
Uruguaiko payadoreak eta Kubako decimistak izango dira. Ildo beretik, Vitoria-
Gasteiz ezagutzera emateko asmoaren barruan, bertaratu diren guztiek 
bisitaldia egingo dute Vitoria-Gasteizko Katedralean, Erdi Aroko Hirigunean eta 
harresian zehar. 

2008ko Aurrekaria 
 

 
 

2008an, Vitoria-Gasteizen bertan, “Kultura Ondareari buruzko VIII. Foro Irekia, 
Harresia, Hiri Historikoa antolatzeko Ardatza” burutu zen eta, hain zuzen, Foro 
hura garatu izanaren ondorio zuzena da orain egingo den IX. Foroa. Topagune 
horren bidez, beren ondare-balioak garapenerako eta berrikuntzarako 
aukeratzat hartuta, etorkizunari begiratzen dioten hirientzat Vitoria-Gasteiz 
erreferentziako hiri ez ezik, Europako eta Amerika arteko lanerako plataforma 
ere izatea bilatu zen. 

